19 APRIL 2009

TWEEDE SONDAG VAN PAASTYD

liturgiese voorstel

	Leesroostertekste

Fokusteks: 

Handelinge 4:32-35

Ander tekste:
Psalm 133; 1 Johannes 1:1-2:2;                              



Johannes 20:19-31


	Inleiding

Naam van Sondag:  Quasi Modo Geniti – “Soos pasgebore kindertjies” uit 1 Petrus 2:2

Geloof verander ons lewe. In ons ontmoeting met God in  Jesus Christus maak Hy ons nuut. Terwyl ons Hom volg, laat Hy ons heel anders leef en maak ons bereid om ons besittings, met ander wat in nood is, te deel. Hy maak ons lede van sy huisgesin wat as broers met vreugde in vrede en harmonie toe eer van die Here kan saamwoon. Jesus se offer was ons heeltemal skoon sodat ons tot eer van die Here kan leef. Hy gee ons vrede en stuur ons om die vrede wat Hy bring verder te dra. 

 

	God versamel ons voor Hom

Aanvangslied: Paaskers word aangesteek.

Paasroep

Seëngroet

Loflied

Doopherinnering:  
Onthou: God bemaak met die doop sy volledige testament aan die gemeenskap van gelowiges. Ook jy wat gedoop is, is nou ’n volwaardige erfgenaam van al God se beloftes. Jesus se opstanding bevestig elke belofte van God. Leef dan in hierdie wêreld as volwaardige erfgenaam van God.  


	Diens van die tafel

Nagmaalsherinnering of inleiding tot die gebruik van die nagmaal.

Al getuig die tekens van die lyding en sterwe van Jesus Christus, ons Here, vul dit ons met ’n onuitspreeklike blydskap, want dit is juis ook die tekens van verlossing.  Die brood en wyn getuig daarvan dat ons met God versoen is en dat ons as sy kinders kan leef. Loof die Here dat Hy lewe en ons saam met Hom.



	Diens van die Woord

Lees na die preek 1 Johannes 1:7-2:2 as aansporing om te gaan leef soos wat die Woord van ons vra, naamlik om met sonde te breek en aan God gehoorsaam te wees.  


	Uitsending

Seën  

Laat die vrede wat Christus gee die deurslag in julle lewe wees. God het julle immers geroep om as lede van een liggaam in vrede met mekaar te lewe. En wat julle ook al sê of doen, sê en doen dit alles in die Naam van die Here Jesus en dank God die Vader deur Hom, want Hy het beloof “Ek sal met julle wees tot aan die einde van die wêreld”.



	Musiek en sang

Aanvangslied: Lied 417:1, 2/NSG 114:1, 2, 3

Lof: Lied 547; 422; 200; Flam 57; NSG 43; 113 


	Diens van die tafel:  Lied 421/NSG 114

Slotlied:  Lied 284; 526; NSG 271; 281 


preekstudie – HANDELINGE 4:32-35

Teks

Verskeie geleerdes meen dat ons die boek Handelinge moet verstaan in die lig van die inleiding daarvan, te wete Jesus se belofte en opdrag in Handelinge 1:8: “Maar julle sal krag ontvang wanneer die Heilige Gees oor julle kom, en julle sal my getuies wees in Jerusalem sowel as in die hele Judea en in Samaria en tot in die uithoeke van die wêreld.” Die res van die boek is dan die vertelling van hoe hierdie beloftes in vervulling gegaan het. Handelinge kan volgens hierdie teorie oorhoofs soos volg ingedeel word: (1) die getuienis en vestiging van die kerk in Jerusalem (1:1-7:60); (2) die getuienis in Judea en Samaria (8:1-9:31) en; (3) die getuienis tot aan die uithoeke van die wêreld (9:32-28:31). 

Handelinge 4:32-35 vorm dus deel van die verhaal van die getuienis en vestiging van die kerk in Jerusalem (dl 1 van die boek). Hierdie teks staan tussen twee spanningsvolle verhale, naamlik 4:1-31, Petrus en Johannes voor die Joodse Raad en 5:1–11 die bedrog en straf van Ananias en Saffira. In Handelinge 4:32-35 wil die skrywer die ywer en toewyding van die eerste Christene sterk beklemtoon te midde van vervolging (4:1-31) en probleme selfs binne die eerste gemeentes (5:1-11). ’n Deurlopende tema egter is die sterk teen-woordigheid van die Heilige Gees wat die kerk elke keer deurdra (sien 4:31 as vervulling van 1:8). J B Phillips som dit mooi op: “in no comparable period of human history has any small body of ordinary people so moved the world that their enemies could say, with tears of rage in their eyes, that these men ‘have turned the world upside down!’” 

Belangrike konsepte of frases in die perikoop 

a. Vers 32: “Gelowig” (Gr pisteuoo) wat beteken “om absoluut oortuig te wees van” of “om totaal toegewyd te wees aan” of “om totale vertroue te hê in” (Eng committed). Kyk ook na die definisie van “geloof” in Hebreërs 11:1. Dit is duidelik dat die eerste Christene ’n onverskrokke geloof gehad het dat Christus ’n werklikheid is en hulle sal onderhou. 

“(E)een in hart en siel” Die Griekse woordjie mia of “een”, kan ook “heel” (Eng “whole”) beteken. Dit gaan dus hier oor passievolle liefdesverhoudings (“hart en siel”) gekenmerk deur eenheid en shalom (harmonie) tussen Christene. Dit was nie bloot net toleransie of verdraagsaamheid van mekaar nie.  

“(H)ulle het alles met mekaar gedeel” (Gr huparchonta). Beteken letterlik alle aardse besittings (geld, eiendom, goedere). Niks is teruggehou nie.

b. Vers 33: “Kragdadig getuig” (Gr dinamies – beteken “krag”; megas – beteken “groot”). Letterlik vertaal “(met) groot krag gegee . . . die getuienis.” Sonder om te skroom, met oortuiging is daar getuienis gelewer (belangrik in die lig van 4:1-31). Let op die inhoud van die Getuienis: “dat die Here Jesus uit die dood opgestaan het, en die genade van God was groot oor hulle almal” (vgl 1 Kor 15:17).

Konteks

Wat die datering van Handelinge betref word gemeen dat Lukas dit in 60 tot 62 nC gefinaliseer het. Hierdie skatting blyk akkuraat te wees, omdat die verwoesting van Jerusalem in 70 nC, die dood van Paulus in 66 nC en die vervolging van die Christene onder Nero (na die groot vuur in Rome in 64 nC) glad nie in Handelinge genoem word nie. 

1. Een van die belangrikste temas in Handelinge wat ook in hierdie teksgedeelte na vore kom, is die besondere eensgesindheid wat hierdie Christengemeenskap geken-merk het (v 32 “hulle was een van hart en siel”). Hierdie eenheid van gelowiges het sy Ou-Testamentiese wortels in die geloofsbelydenis van Israel in Deuteronomium 6:4-5: “(D)ie Here is God en die Here is een.” Omdat Israel sy volk is, moet hulle één wees soos Hy. Jesus sluit by hierdie gedagtegang aan, in sy bekende gebed vir sy dissipels in Johannes 17:21, as Hy pleit: “Ek bid dat hulle almal een mag wees, net soos U, Vader, in My is en Ek in U, dat hulle ook in Ons mag wees, sodat die wêreld kan glo dat U My gestuur het.” So is die eenheid van gelowiges ’n waarmerk of kenmerk van ’n ware toegewyde geloofsgemeenskap (sien ook Gal 5:13-26 se vrug van die Gees, teenoor die sondes van die vlees. (Skeuring teenoor vrede!)

Die Griekse woord homothumadon word meer as twaalf keer in Handelinge gebruik om die Christengemeenskap mee te beskryf en kan vertaal word met “een van gedagtegang” of “eensgesind”. Die woord bestaan eintlik uit twee dele, naamlik “snelle beweging” en “harmonie”. Die beste voorstelling hiervan is waarskynlik musieknote wat almal verskillend van mekaar is, maar tog in toonhoogte harmonie met mekaar vind om ’n melodie te vorm (Strong). 

Ons vind hierdie eenheid die eerste keer in Handelinge 1:14 waar die 11 dissipels en die vroue in die bovertrek “almal eensgesind volhard in die gebed”. Die onderlinge struwelinge van vroeër was nou vergete en die eens-gesindes wag op die uitstorting van die Heilige Gees. Ons kry die gelowiges weer in 2:1 saam op een plek vergader wanneer die Heilige Gees uitgestort word en in 2:46 wanneer hulle “. . . dag vir dag het hulle eendragtig volhard in die tempel en van huis tot huis brood gebreek en hulle voedsel met blydskap en eenvoudigheid van hart geniet, terwyl hulle God geprys het en in guns was by die hele volk” (OAV). Selfs in hulle lof en aanbidding van die Here was daar ’n sterk beklemtoning van saam aanbid en God prys (soos in 4:24). Reg deur die boek Handelinge vind ons hierdie “een van hart en siel” in 4:32. Voeg daarby dat in Handelinge die evangelie juis na nie-Jode uitgedra is, is die eenheid te midde van verskil juis nog meer indrukwekkend (sien Paulus se opmerking in Gal 3:28). Die eenheid in Christus transendeer ras en geslag. Johan Cilliers sê in dié verband: “Die kerk moet in ’n verbrokkelde en verskeurde samelewing die beliggaming van ware eenheid wees, ’n toonbeeld van verbondenheid en versoening. Want ons word saamgebind deur meer as menslike faktore. Ons is een deur die bloed van Christus. En ’n sterker band is daar nie.” 

2. ’n Tweede belangrike hermeneutiese vraag is “hoe” die mededeelsaamheid van hierdie eerste Christen-gemeenskap in Handelinge vandag nog vir ons as geloofsgemeenskap normatief is? Twee uiterstes met die interpretasie moet vermy word. 

a. Dat die teks aan die eenkant so “vergeestelik” word dat dit nie regtig meer praktiese implikasies inhou nie. Argumente wat hier gebruik word, is om te sê dat die eerste Christene ’n immanente wederkomsverwagting gehad het en daarom al hulle goed verkoop het. Ons weet egter “van beter” en kan nie “bekostig” om so “onverantwoordelik te wees nie”. Ons kan hier en daar help, maar dis dit. Ons moet darem aan die toekoms ook dink.

b. ’n Tweede uiterste is om te sê hierdie teks is letterlik net so van toepassing vandag. Dan word Christene gewoonlik aangemoedig om een of ander kommune te vorm wat goedere en rykdom, na gelang van behoefte, met mekaar deel. Die beste voorbeeld hiervan is waarskynlik die Amish van Pennsylvania in Amerika.

Die kerk in Suid Afrika moet juis soek na ’n geloofwaardige balans tussen hierdie twee posisies, veral in die lig van brandende kwessies soos grondhervoming, restitusie, regstellende aksie en armoede. Die Joodse Midrash leer dat “baie kerse kan van een vlam aangesteek word sonder dat dié vlam ooit minder helder brand”(“Groot Aanhalingsboek”). Hierdie leer gaan glo terug op Deuteronomium 15:10 waar ’n lening aan armes gepaard gaan met God se voorsienigheid. Augustinus van Hippo (354-430) leer “dat as jy twee paar skoene het, behoort die een paar outomaties aan iemand wat nie skoene het nie”(“Groot Aanhalingsboek”). 

Preekvoorstel

Dis is eintlik relatief “maklik” om geraak te word deur die gebeure van Paasnaweek wat ons so pas gevier het. Kyk weer ’n keer na Mel Gibson se “The Passion of the Christ” en jy sal binne minute ervaar hoe jy die “tissues” wil nader trek oor dié gebeure! Dat ons so oop is en maklik geraak word deur die passie van die kruis en die wonder van die  opstanding op Paassondag, is ook reg. Dis immers die hart van die evangelie wat ons as Christene bely en wil verkondig in die wêreld. As dit ons nie meer raak nie, is daar inderdaad fout! Het ons dalk afgestomp geraak?

Maar die gevaar bly altyd dat ons die weke na Paasfees nog steeds net geraak of beweeg sal wees in ons gemoed, maar nie regtig verander in ons manier van wees en doen nie. Dat ons die emosie en intensiteit van Paasfees regtig beleef en glo, maar dat dit nie ons lewenstyl, as volgelinge van die Christus van Paasfees, sal verander nie. Oswald Chambers maak nogal hierdie punt duidelik as hy in sy boek “My beste vir sy Allerhoogste” (vertaal) skryf: “Dit is relatief maklik om een keer met waagmoed uit die boot te klim en op water te loop. Dis egter moeiliker om elke dag op droëland soos ’n getroue volgeling van Jesus te leef.”

Hierdie oproep om nie net geraak of beweeg te word nie, maar inderdaad toe te laat dat die Heilige Gees ons prakties anders laat leef, is nogal ’n uitdaging as jy kyk na die teks van Handelinge 4:31-37. Dis soos ons sê “nie ’n grap nie!” Want Handelinge 4 vertel die storie van hoe die eerste Christene radikaal met hulle lewe op die Paasgebeure reageer het. Hoe die lewe van Jesus, sy kruisdood en opstanding, sy hemelvaart en die uitstorting van die Heilige Gees, letterlik die eerste Christene se lewe omgedop het!

Oorweeg net die volgende radikale dinge wat die eerste Christene beleef en van getuig het:

a. Onthou dat die Christene nie regtig godsdiensvryheid beleef het soos ons vandag nie. In die voorafgaande gedeelte (Hand 4:1-21) beland Petrus en Johannes voor die Joodse Raad omdat hulle van Jesus getuig het. Maar dit het nie die Christene gestuit om met oortuiging en gevoel die evangelie te verkondig nie! Hulle het nie politieke korrektheid verkies of eerder probeer om op meer subtiele manier die regering van die dag te beïnvloed nie. Daar staan in vers 33: “Die apostels het kragdadig getuig.”

b. Let ook op die inhoud van dit wat hulle verkondig het! Net so kontroversieel – dat die Here Jesus uit die dood opgestaan het en dat die genade van God groot oor hulle almal was (v 33). Party mense sê tot vandag toe nog ons weet mos (met wetenskaplike bewyse) “maagde kan nie swanger raak nie”, of “Jesus kon nie fisiek opgestaan het nie”. Maar oënskynlik was die eerste Christene nie skaam nie en het nie gevoel hulle is laf as hulle hierdie dinge kragdadig aangekondig nie. (Hulle het waarskynlik die Saterdag tussen die Vrydag en die Sondag van Paasnaweek so verslae gevoel oor Jesus se dood dat sy opstanding soveel te meer ’n kragdadige impak op hulle gehad het en dit die kern van hulle getuienis geword het.) Dat die “genade bedoel is vir almal”. Net so verregaande! Voorheen was dit net die Jode wat “gered of uitverkies is”, teenoor die heidennasies! Maar nou in Handelinge word heidene wat tot bekering kom ook deel van die kerk!

c. Asof dit nie erg genoeg is nie, tree die eerste Christene heeltemal in stryd met die heersende kultuur op en het mekaar oor ras- en geslagsgrense heen lief! Onthou dat in Handelinge 2, toe die 3 000 tot bekering kom, was daar baie nasies teenwoordig (sien v 7-13). Vers 32 van ons gelese gedeelte sê: “die groot getal wat gelowig geword het was een van hart en siel.” Baie keer hoop ons tog net dat die lidmate in ons gemeentes oor generasies of kultuurgrense heen mekaar net sal verdra of tolereer! Dat niemand sal uitstap as daar weer Engels gesing word of die hawelose die kerk binnekom nie. “(E)en van hart en siel” is ’n radikale droom!

d. Dan die kersie op die koek: geld en goed verwissel van hande tussen Christene na gelang van elkeen se behoefte. En nie hoe nie! Vers 32: “Niemand het sy goed net vir homself gehou nie, maar hulle het alles met mekaar gedeel.” Hopeloos te radikaal vir ons bloed! Ons sal dit dalk op ’n goeie dag oorweeg om ons tiende te gee, maar alles te deel?

As ’n mens na hierdie waardes kyk wat die eerste Christene so radikaal gekenmerk het, kan ’n mens nogal verstaan hoekom hulle so alternatief was tot hulle eie kultuur. So anders, so vreemd! Dat hulle werklik sout was en lig vir die wêreld. Nou is die vraag: Hoe sal ons reageer op Paasnaweek? Sal dit net by die “tissues” bly van “The Passion” of sal ons dit ook waag om radikaal anders, dalk half “laf” te wees? Radikaal lief te wees vir mense oor kleurgrense heen en te sorg vir armes in Suid-Afrika met alles wat ons het? Is die koste dalk te hoog of sal ons graag eerder hierdie dinge wil vergeestelik, sodat dit iets anders kan beteken?

Henri Nouwen herinner ons daaraan dat hierdie eenheid en mededeelsaamheid van Christene onder mekaar begin by die viering van die nagmaal (onthou jy Goeie Vrydag se nagmaal?) Hy sê: “Die nagmaal is die sakrament van eenheid. Dit maak ons tot een liggaam. Die nagmaal is baie meer as ’n plek waar ons eenheid vier. Die nagmaal skep hierdie eenheid. Deur van dieselfde brood te eet en van dieselfde beker te drink word ons die liggaam van Christus in die wêreld. Net soos Christus in die breek van die brood werklik teenwoordig word, word ons werklik teenwoordig vir mekaar as die broers en susters van Christus, lede van dieselfde liggaam.”

